
Banakritam 2 Shiva Stotram

બાણકૃતં ૨ શિવસ્તોત્રમ્

બાણ ઉવાચ ।
શિવ શઙ્કર સર્વહરાય નમો ભવભીતભયાર્તિહરાય   નમઃ ।
કુસુમાયુધદેહવિનાશકર પ્રમદાપ્રિયકામુક દેવ નમઃ॥ ૮૪॥
જય પાર્વતીશ પરમાર્થસાર જય વિરચિતભીમભુજઙ્ગહાર  ।
જય નિર્મલભસ્મવિલિપ્તગાત્ર જય મન્ત્રમૂલ જગદેકપાત્ર॥ ૮૫॥
જય વિષધર કપિલજટાકલાપ જય ભૈરવવિધૃતપિનાકચાપ ।
જય વિષમનયનપરિમુક્તસઙ્ગ  જય શઙ્કર ધૃતગાઙ્ગતરઙ્ગ  ॥ ૮૬॥
જય ભીમરૂપ ખટ્વાઙ્ગહસ્ત  જય શશિશેખર જગતાં પ્રશસ્ત ।
જય સુરવરેશ સુરલોકસાર જય સર્વસકલનિર્દગ્ધસાર॥ ૮૭॥
જય કીર્તનીય જગતાં પવિત્ર જય વૃષાઙ્ક બહુવિધચરિત્ર  ।
જય વિરચિતનરકઙ્કાલમાલ અઘાસુરદેહકઙ્કાલકાલ॥ ૮૮॥
જય નીલકણ્ઠ વરવૃષભગમન જય સકલલોકદુરિતાનુશમન ।
જય સિદ્ધસુરાસુરવિનતચરણ જય રુદ્ર રૌદ્રભવજલધિતરણ॥ ૮૯॥
જય ગિરિશ સુરેશ્વરમાનનીય જય સૂક્ષ્મરૂપ સઞ્ચિતનીય ।
જય દગ્ધત્રિપુર વિશ્વસત્ત્વ જય સકલશાસ્ત્રપરમાર્થતત્ત્વ॥ ૯૦॥
જય દુરવબોધ સંસારતાર કલિકલુષમહાર્ણવઘોરતાર ।
જય સુરાસુરદેવગણેશ નમો હયવાનરસિંહગજેન્દ્રમુખ  ॥ ૯૧॥
અતિહ્રસ્વસ્થૂલસુદીર્ઘતમ  ઉપલબ્ધિર્ન શક્યતે તે હ્યમરૈઃ ।
પ્રણતોઽસ્મિ નિરઞ્જન તે ચરણૌ જય સામ્બ સુલોચન કાન્તિહર॥ ૯૨॥
અપ્રાપ્ય ત્વાં કિમત્યન્તમુચ્છ્રયી  ન વિનાશયેત્ ।
અતિપ્રમાથિ ચ તદા તપો મહત્સુદારુણમ્॥ ૯૩॥
ન પુત્રબાન્ધવા દારા ન સમસ્તસુહૃજ્જનઃ ।

સઙ્કટેઽભ્યુપગચ્છન્તિ વ્રજન્તમેકગામિનમ્॥ ૯૪॥
યદેવ કર્મ કૈવલ્યં કૃતં તેન શુભાશુભમ્ ।
તદેવ સાર્થવત્તસ્ય ભવત્યગ્રે તુ ગચ્છતઃ॥ ૯૫॥
નિર્ધનસ્યૈવ ચરતો ન ભયં વિદ્યતે ક્વચિત્ ।
ધની ભયૈર્ન મુચ્યેત ધનં તસ્માત્ત્યજામ્યહમ્॥ ૯૬॥
લુબ્ધાઃ પાપાનિ કુર્વન્તિ શુદ્ધાંશા નૈવ માનવાઃ ।
શ્રુત્વા ધર્મસ્ય સર્વસ્વં શ્રુત્વા ચૈવાવધાર્ય તત્॥ ૯૭॥
ત્વં વિષ્ણુસ્ત્વં જગન્નાથો બ્રહ્મરૂપઃ સનાતનઃ ।
ઇન્દ્રસ્ત્વં દેવદેવેશ સુરનાથ નમોઽસ્તુ તે॥ ૯૮॥
ત્વં ક્ષિતિર્વરુણશ્ચૈવ પવનસ્ત્વં હુતાશનઃ ।
ત્વં દીક્ષા યજમાનશ્ચઆકાશં સોમ એવ ચ॥ ૯૯॥
ત્વં સૂર્યસ્ત્વં તુ વિત્તેશો યમસ્ત્વં ગુરુરેવ ચ ।
ત્વયા વ્યાપ્તં જગત્સર્વં ત્રૈલોક્યં ભાસ્વતા યથા॥ ૧૦૦॥
ઇતિ શ્રીસ્કન્દપુરાણે આવન્ત્યખણ્ડે રેવાખણ્ડે અષ્ટાવિંશા  - ધ્યાયાન્તર્ગતં

બાણકૃતં શિવસ્તોત્રં સમાપ્તમ્ ।
સ્કન્દપુરાણ ।આવન્ત્યખણ્ડ । રેવાખણ્ડ । અધ્યાય ૨૮/૮૪-૧૦૦॥

